ВЫНСЬӦДӦМА
Коми Республикаса Веськӧдлан котырлӧн 
2017 во вӧльгым тӧлысь 2 лунся 585 №-а шуӧмӧн 
(3 №-а содтӧд)
Республикаса да меставывса тӧдчанлуна бурдӧдчан
да дзоньвидзалун бурмӧдан местаяслӧн да курортъяслӧн
санитарнӧя да горно-санитарнӧя видзан кытшъяс йылысь
ПОЛОЖЕНИЕ

1. Тайӧ Положение урчитӧ республикаса да меставывса тӧдчанлуна бурдӧдчан да дзоньвидзалун бурмӧдан местаяслысь да курортъяслысь санитарнӧя (горно-санитарнӧя) видзан кытшъяссӧ котыртан пӧрадок да налӧн мутас мудоръясын овмӧс нуӧдан, олан да вӧр-ваӧн вӧдитчан режимлысь аслыспӧлӧслунъяссӧ.

2. Республикаса да меставывса тӧдчанлуна бурдӧдчан да дзоньвидзалун бурмӧдан местаяс да курортъяс Россия Федерацияса оланпастэчас серти лоӧны торйӧн ёна видзан вӧр-ва мутасъясӧн, мыйяслӧн эмӧсь вӧдитчӧмын да дорйӧмын асланыс аслыспӧлӧслунъяс.

Бурдӧдчан да дзоньвидзалун бурмӧдан местаяс да курортъяс дорйӧм могысь лӧсьӧдӧны санитарнӧя либӧ горно-санитарнӧя видзан кытшъяс овмӧс нуӧдан, олан да вӧр-ваӧн вӧдитчан урчитӧм режимӧн, мый могмӧдӧ вӧр-валысь бурдӧдчан ресурс видзӧмсӧ да няйтчӧдӧмысь да кадысь водз вынтӧммӧмысь сійӧс дорйӧмсӧ.

Республикаса да меставывса тӧдчанлуна бурдӧдчан да дзоньвидзалун бурмӧдан местаяслӧн да курортъяслӧн санитарнӧя (горно-санитарнӧя) видзан кытшъяслысь мудоръяссӧ да режимсӧ вынсьӧдӧны Коми Республикаса Веськӧдлан котырлӧн шуӧмӧн.

3. Санитарнӧя видзан кытшъяссӧ урчитӧны республикаса да меставывса тӧдчанлуна бурдӧдчан да дзоньвидзалун бурмӧдан местаяслы да курортъяслы, оз кӧ ло налӧн вӧр-ва бурдӧдчан озырлуныс мупытшса озырлунӧн.

4. Горно-санитарнӧя видзан кытшъяссӧ урчитӧны сэк, кор:

республикаса да меставывса тӧдчанлуна бурдӧдчан да дзоньвидзалун бурмӧдан местаясын да курортъясын вӧр-валӧн бурдӧдчан озырлун чукӧрын эмӧсь объектъяс, мыйяс лоӧны мупытшса озырлунӧн (минеральнӧй ваяс, бурдӧдчан нюйтъяс да бурдӧдчан категорияа мукӧд мупытшса озырлун);

республикаса да меставывса тӧдчанлуна бурдӧдчан да дзоньвидзалун бурмӧдан места либӧ курорт меститчӧма сэтшӧм инын, кӧні тшӧкыда овлӧ му пыркӧдӧм, эм сӧвмӧм карст либӧ районын, кӧні овлӧ му буждӧм либӧ мукӧдтор.
5. Санитарнӧя (горно-санитарнӧя) видзан кытшъяслӧн мудоръясын колӧ дорйыны татшӧм вӧр-ва озырлун (объектъяс):

минеральнӧй ваяслӧн визувтанінъяс (либӧ налӧн юкӧнъяс), мыйясӧс урчитӧма места вылын бурдӧдчӧм могысь вӧдитчӧм да киськалӧм вылӧ;

бурдӧдчан нюйтъяслӧн куйланінъяс, мыйясӧс урчитӧма места вылын бурдӧдчӧм могысь вӧдитчӧм да фасуйтӧм вылӧ;

природнӧй биаруяс да ва руяс петанінъяс, мыйяслӧн эм бурдӧдчан тӧдчанлун;

бурдӧдчан категорияа мукӧд мупытшса озырлун (бишофит, нафталан, озокерит, сёйяс, совъяс да мукӧдтор) куйланінъяс;

бурдӧдан климат;

тыяслӧн, юяслӧн да мукӧд ва объектлӧн веркӧсъяс, мыйясӧс урчитӧма шойччӧм да бурдӧдчан да дзоньвидзалун бурмӧдан могъяс вылӧ;

ва объектъяслӧн пляжъяс да на бердса мутасъяс, мыйясӧн вӧдитчӧны ывлавывса бурдӧдчан процедураяс вылӧ;

вӧръяс, вӧр паркъяс, курорт паркъяс да мукӧд веж пуктас, мыйлӧн эмӧсь бурдӧдчан да дзоньвидзалун бурмӧдан аслыспӧлӧслунъяс да сійӧ збыльмӧдӧ санитарно-гигиеническӧй могъяс;

республикаса да меставывса тӧдчанлуна бурдӧдчан да дзоньвидзалун бурмӧдан местаяслӧн либӧ курортъяслӧн мутас юкӧнъяс, кӧні сулалӧны санаторно-курортнӧй учреждениеяслӧн зданиеяс да сооружениеяс да мыйясӧс урчитӧма санаторно-курортнӧй стрӧитчӧм вылӧ.

6. Санитарнӧя (горно-санитарнӧя) видзан кытшъяслӧн мудоръясын объектъяслӧн да вӧр-ва озырлунлӧн, мыйяс оз лоны бурдӧдчан ресурсъясӧн (овмӧс нуӧдан да юан ваӧн могмӧдан ӧшмӧсъяс, мусинъяс, му пытшкӧс, сынӧд бассейн, восьса ты-нюр да мукӧд объект), экологическӧй да санитарно-эпидемиологическӧй тшупӧдыс быть лӧсялӧ Россия Федерацияса оланпастэчаслы.

7. Санитарнӧя (горно-санитарнӧя) видзан кытшъяслысь мутассӧ да режимсӧ босьтӧны тӧд вылӧ, кор лӧсьӧдӧны мутасса комплекснӧй схемаяс, функциональнӧя зонируйтан схемаяс, му лӧсьӧдан схемаяс, районса планировка балаяс да мутасъяс сӧвмӧдан генеральнӧй планъяс.

8. Республикаса да меставывса тӧдчанлуна бурдӧдчан да дзоньвидзалун бурмӧдан местаяслӧн либӧ курортъяслӧн санитарнӧя (горно-санитарнӧя) видзан кытшъяслысь мудоръяссӧ да режимсӧ вынсьӧдӧм могысь колана юридическӧй кывкутысь либӧ Коми Республикаын муниципальнӧй районлӧн (кар кытшлӧн) муниципальнӧй юкӧнлӧн меставывса асвеськӧдлан орган (водзӧ – шыӧдчысь) сетӧ Коми Республикаса дзоньвидзалун видан министерствоӧ (водзӧ – Министерство) татшӧм документъяс:

1) шыӧдчӧм, кӧні индӧны:

шыӧдчысь йылысь тӧдмӧгъяс (тырвыйӧ да дженьыд ним, котыртан-инӧда форма, шыӧдчысьлӧн пасйысянін да меститчанін, йитчан телефон номеръяс);

республикаса да меставывса тӧдчанлуна бурдӧдчан да дзоньвидзалун бурмӧдан местаяслӧн либӧ курортъяслӧн санитарнӧя (горно-санитарнӧя) видзан водзӧ вылӧ индӧм кытшлысь меститчанін;

2) республикаса да меставывса тӧдчанлуна бурдӧдчан да дзоньвидзалун бурмӧдан местаяслӧн либӧ курортъяслӧн санитарнӧя (горно-санитарнӧя) видзан кытшлысь лӧсьӧдӧм бала бумага вылын да электроннӧя;

3) республикаса да меставывса тӧдчанлуна бурдӧдчан да дзоньвидзалун бурмӧдан места да курорт санитарнӧя (горно-санитарнӧя) видзан кытш бала серти Ньӧбасьысьяслысь инӧдъяс да мортлысь бур олӧм доръян юкӧнын федеральнӧй дӧзьӧр службалӧн Коми Республикаын Веськӧдланінлӧн кывкӧртӧд;

4) документъяс, мыйяс эскӧдӧны Коми Республикаса промышленносьт, вӧр-ва озырлун, энергетика да транспорт министерствокӧд, Вӧр-ваӧн вӧдитчан юкӧнын федеральнӧй дӧзьӧр службалӧн Коми Республикаын Веськӧдланінкӧд республикаса да меставывса тӧдчанлуна бурдӧдчан да дзоньвидзалун бурмӧдан места да курорт санитарнӧя (горно-санитарнӧя) видзан кытш бала сӧгласуйтӧмсӧ.

9. Министерствоса уполномочитӧм морт пасйӧ шыӧдчысьӧн сетӧм документъяссӧ найӧс сетан лунӧ документъяс босьтӧм йылысь гижсьӧг шыӧдчысьлы сетӧмӧн налысь лыддьӧгсӧ да сетан кадпассӧ индӧмӧн.

10. Тайӧ Положениеса 8 пунктын индӧм документъяссӧ сетӧны пасъян лунсянь 5 лунся кадколаст чӧжӧн республикаса да меставывса тӧдчанлуна бурдӧдчан да дзоньвидзалун бурмӧдан местаясӧн да курортъясӧн мутасъяс лыддьӧм серти юалӧмъяс видлалан ведомствокостса комиссияӧ (водзӧ – Комиссия), кытчӧ пырысьясӧс да код йылысь положение, сы лыдын сылысь уджалан пӧрадоксӧ, вынсьӧдӧны Коми Республикаса Веськӧдлан котырлӧн актӧн.

Комиссия видлалӧ сетӧм документъяссӧ найӧс босьтан лунсянь 30 лунся кадколаст чӧжӧн. Документъяс видлалан бӧртасъяс серти сійӧ жӧ кадколастӧ Комиссия вӧчӧ кывкӧртӧд.

Комиссиялӧн ошкана кывкӧртӧд подув вылын кывкӧртӧд вӧчан лунсянь 30 лунся кадколаст чӧжӧн Министерство лӧсьӧдӧ да пыртӧ урчитӧм пӧрадокын бурдӧдчан да дзоньвидзалун бурмӧдан места (курорт) санитарнӧя (горно-санитарнӧя) видзан кытшлысь мудоръяссӧ да режимсӧ вынсьӧдӧм йылысь Коми Республикаса Веськӧдлан котырлӧн нормативнӧй инӧда акт бала да сійӧ жӧ кадколастӧ гижӧмӧн юӧртӧ та йылысь шыӧдчысьлы.

Сэк, кор Комиссиялӧн кывкӧртӧдыс ӧткажитан, Министерство кывкӧртӧд вӧчан лунсянь 3 лун чӧжӧн бергӧдӧ шыӧдчысьлы сыӧн сетӧм документъяссӧ Комиссиялӧн кывкӧртӧдӧн.

Комиссиялӧн ӧткажитан кывкӧртӧдлы подувъясӧн лоӧны:

а) шыӧдчысьӧн сетӧм документъясын юӧрыс абу тырвыйӧ либӧ абу збыль;

б) сетӧм документъяс оз лӧсявны корӧмъяслы, кутшӧмъясӧс урчитӧма вӧр-ваӧн вӧдитчан, гӧгӧртас видзан да экология боксянь видзчысянлун могмӧдан юкӧнын, торйӧн ёна видзан вӧр-ва мутасъяс серти оланпастэчасӧн.

Шыӧдчысьлӧн эм инӧд Комиссиялысь ӧткажитан кывкӧртӧд вӧчан подулӧ пуктӧм лоӧмторъяс бырӧдӧм бӧрын мӧдӧдны документъяссӧ Министерствоӧ мӧд пӧв.

11. Республикаса да меставывса тӧдчанлуна бурдӧдчан да дзоньвидзалун бурмӧдан места да курорт санитарнӧя (горно-санитарнӧя) видзан кытшъяслӧн мутасъясын урчитӧны овмӧс нуӧдан режим, мый ӧлӧдӧ быдпӧлӧс удж, мый няйтчӧдӧ мусин, ва да сынӧд, вӧчӧ вӧръяслы, веж петасъяслы лёктор, вайӧдӧ эрозия процессъясӧдз да лёк ногӧн тӧдчӧ вӧр-ва бурдӧдчан озырлун вылӧ да мутасъяслӧн санитарнӧй да экологическӧй тшупӧд вылӧ. Индӧм режим серти колӧ тшӧтш урчитны нуӧдны санитарнӧй да дзоньвидзалун бурмӧдан, вӧр-ва видзан да мукӧд мероприятие.

12. Санитарнӧя (горно-санитарнӧя) видзан кытшъясӧ пырӧны республикаса да меставывса тӧдчанлуна бурдӧдчан да дзоньвидзалун бурмӧдан местаяслӧн да курортъяслӧн мутасъяс. Республикаса да меставывса тӧдчанлуна бурдӧдчан да дзоньвидзалун бурмӧдан местаяслы да курортъяслы, мыйяс меститчӧмаӧсь зэв топыда, мыйяс лоӧны ӧтувъя курорт дінмуӧн (районӧн), вермасны урчитны ӧтувъя кытш. Горно-санитарнӧя видзан кытшсӧ тшӧтш вермӧны урчитны торйӧн меститчӧм вӧр-ва объектлӧн, мыйлӧн эм бурдӧдчан тӧдчанлун, мутаслы (минеральнӧй ваяслӧн ӧшмӧс, бурдӧдчан нюйтъяслӧн куйланін да мукӧд). Санитарнӧя (горно-санитарнӧя) видзан кытшлӧн ортсыса контур лоӧ республикаса (меставывса) тӧдчанлуна бурдӧдчан да дзоньвидзалун бурмӧдан месталӧн, курортлӧн, курорт дінмулӧн (районлӧн) мудорӧн.

Кытш пытшкын торйӧдӧны куим зонаӧдз. Республикаса да меставывса тӧдчанлуна бурдӧдчан да дзоньвидзалун бурмӧдан местаяслы да курортъяслы, мыйяслӧн мутасын абу гидроминеральнӧй базаыс, бурдӧдчан нюйтъяслӧн куйланіныс да вӧр-васа мукӧд бурдӧдчан озырлуныс, мыйясӧс быть стрӧга видзны, зонаяслысь лыдсӧ вермӧны чинтыны кыкӧдз (мӧд да коймӧд), а бурдӧдчан да дзоньвидзалун бурмӧдан местаяслы, мыйяс лоӧны овмӧдтӧминъясӧн да вӧрзьӧдтӧминъясӧн, - ӧти (мӧд) зонаӧдз. Республикаса да меставывса тӧдчанлуна бурдӧдчан да дзоньвидзалун бурмӧдан местаяслӧн да курортъяслӧн санитарнӧя (горно-санитарнӧя) видзан кытшъяс, мыйясӧ пырӧ ӧти (мӧд) зона, курортнӧй могъясӧн мутас сӧвмӧдігкості стӧчмӧдӧны налӧн мудоръясын коймӧд зона торйӧдӧмӧн.

Торйӧн меститчӧм вӧр-ва объектъяслы (ыджыд дебита кайысь ӧшмӧсъяслы, скважинаяслы, нюйт мылькъяслы да мукӧдлы), мыйяслӧн асланыс сайӧдчан тшупӧдыс ыджыд, вермӧны котыртны ӧти (медводдза) зона. Индӧм объектъяслы, мыйяслӧн сайӧдчан тшупӧдыс абу ыджыд, торйӧдӧны горно-санитарнӧя видзан кытшлысь медводдза, мӧд да, кор колӧ, коймӧд зона.

13. Медводдза зона режимсӧ урчитӧны минеральнӧй ваяс визувтанінъяслы (скважинаяслы, ӧшмӧсъяслы), бурдӧдчан нюйтъяслӧн куйланінъяслы, мукӧд вӧр-ва озырлун куйланінъяслы, кутшӧмъясӧн вӧдитчӧны бурдӧдчан могъясӧн, а сідзжӧ оборудуйтӧм бурдӧдчан пляжъяслы да на дорса ва веркӧсъяслы.

Медводдза зона мутасын оз позь овны да вӧчны овмӧс нуӧдан став сикас удж, уджъяс кындзи, мыйяс йитчӧны туялӧмкӧд да бурдӧдчан да дзоньвидзалун бурмӧдан могъяс вылӧ вӧр-васа бурдӧдчан озырлунӧн вӧдитчӧмкӧд, сэтшӧм условиеӧн, мый вӧдитчӧны экология боксянь сӧстӧм да тӧлка технологияясӧн.

Индӧм мутасын позьӧ вӧчны горнӧй да му уджъяс, мыйяс йитчӧмаӧсь вӧр-васа бурдӧдчан озырлунӧн вӧдитчӧмкӧд, стрӧитны сооружениеяс (каптажъяс, каптажвывса зданиеяс, насос станцияяс, трубопроводъяс, кизьӧртор видзанінъяс), лэдзӧны меститны ва юан галереяяс да бюветъяс, эстакадаяс да минеральнӧй ваяс да бурдӧдчан нюйтъяс перъян мукӧд устройство, вӧчны берег ёнмӧдан, буждӧмысь видзан да му тшыкӧдӧмысь видзан уджъяс, а сідзжӧ стрӧитны да дзоньтавны связь средствояс да паркса сооружениеяс сэтшӧм ногӧн, кутшӧм вӧр-васа бурдӧдчан озырлунлы оз вай лёксӧ.

Медводдза зона мудоръясын, кутшӧмӧс урчитӧма, медым дорйыны бурдӧдчан пляж, лэдзӧны стрӧитны шӧрсянь ваӧн могмӧдан да канализация системаа пляжвывса сооружениеяс. Медводдза зона меститчӧм ва юан галереяяслӧн да бюветъяслӧн уджалан кад серти сэтчӧ лэдзӧны волыны бурдӧдчан могъясӧн.

Скважинаяслы, ӧшмӧсъяслы да минеральнӧй ваяслӧн мукӧд петанінлы медводдза зона мудоръяссӧ урчитӧны куйланіныслӧн аслас сайӧдчан тшупӧд вылӧ видзӧдӧмӧн, но скважина йывсянь либӧ ва петанін гӧгӧртассянь 15 метраысь оз матынджык.

Бурдӧдчан нюйтъяслӧн куйланінъяслы медводдза зона мудоръяссӧ урчитӧны куйланіныслӧн аслас сайӧдчан тшупӧд, сылӧн сикас да гидрология режим вылӧ видзӧдӧмӧн, но куйлӧдлӧн нулевӧй мудоръяссянь либӧ ю-тылӧн уна вося медыджыд ва веркӧс кыпалан визьсянь 25 метраысь оз матынджык.

Бурдӧдчан пляжъяслы, кутшӧмъясӧс торйӧдӧма геоморфология элементъяссӧ да арталан нормаяссӧ тӧд вылӧ босьтӧмӧн, а сідзжӧ ва веркӧсъяслы, мыйяслӧн могыс – бурдӧдчан купайтчӧм, медводдза зона мудоръяссӧ урчитӧны пляж визьӧбсянь му кузя 100 метраысь оз матынджык да ва объектлӧн ва веркӧс кузя ва вежтассянь 300 метраысь оз матынджык, а сэк, кор ва объектлӧн пасьтаыс 300 метраысь этшаджык – сылӧн мӧдар берегӧдыс.

14. Мӧд зона режим урчитӧны мутаслы, кытысь веркӧс да муйӧж ваяс чукӧрмӧны бурдӧдчан нюйтъяс куйланінъясӧ, минеральнӧй тыясӧ да лиманъясӧ, пляжъясӧ, сайӧдтӧм минеральнӧй ваяслӧн ляпкыд куйланінъясӧ, минеральнӧй ваяс да бурдӧдчан нюйтъяс вӧр-ваын артмӧм да мортӧн вӧчӧм видзанінъяслы, паркъяслы, вӧр паркъяслы да мукӧд веж петаслы, а сідзжӧ мутасъяслы, кӧні сулалӧны санаторий-курорт учреждениеяслӧн зданиеяс да сооружениеяс да мыйясӧс урчитӧма санаторий-курорт стрӧитӧм улӧ.

Мӧд зона мутасӧ оз позь меститны объектъяс да сооружениеяс, мыйяс веськыда абу йитчӧмаӧсь курортын бурдӧдчан да шойччан юкӧн лӧсьӧдӧмкӧд да сӧвмӧдӧмкӧд, а сідзжӧ вӧчны уджъяс, мыйяс няйтчӧдӧны гӧгӧртас, вӧр-васа бурдӧдчан озырлун да вайӧдӧны налӧн бырӧмӧ, сы лыдын:

стрӧитны выль да паськӧдны уджалысь промышленнӧй объектъяс, вӧчны горнӧй да мукӧд удж, мый веськыда абу йитчӧма бурдӧдчан да дзоньвидзалун бурдӧдан места сӧвмӧдӧмкӧд, а сідзжӧ курорт сӧвмӧдӧмкӧд да бурмӧдӧмкӧд;

стрӧитны пемӧс видзан да лэбач видзан комплексъяс да фермаяс, лӧсьӧдны куйӧд видзанінъяс;

меститны ядохимикат, минеральнӧй мувердас да ломтас-мавтас видзанінъяс;

стрӧитны пыр мунан автомашина туйяс;

меститны уна йӧза автомашина сулаланінъяс чорыд шыбласысь, уджӧдӧм мавтасъясысь да ортсӧ лэдзан ваясысь весалан лӧсялана систематӧг;

стрӧитны олан керкаяс, котыртны да паськӧдны сад да град йӧр улӧ участокъяс да туристъяслысь палаткаа сулаланінъяс шӧрсянь ваӧн могмӧдан да канализация системаястӧг;

меститны дзебанінъяс да скӧт шойнаяс;

лӧсьӧдны муйӧж ва кыскан гуяс, муяс вылӧ ва нуӧданінъяс, мусин пыр ва сӧдзӧданінъяс да ортсӧ лэдзан ва чукӧртанінъяс;

тэчны да дзебны промышленнӧй, бытӧвӧй да видз-му овмӧсса шыблас;

унаӧн колльӧдны да йирсьӧдны скӧт;

вӧдитчыны минеральнӧй мувердасӧн да куйӧд ваӧн, быдмӧг тшыкӧдысь гагъяскӧд, висьӧмъяскӧд да ёг турунъяскӧд тышкасигӧн вӧдитчыны ядохимикатӧн, ю-тыяслӧн эвтрофикациякӧд тышкасигӧн вӧдитчыны химическӧй методъясӧн;

ортсыӧ лэдзан да косьтӧм могысь кыскӧм ваяс нуӧдны ва объектъясӧ (пыді ваын торъя выпускъясӧд сӧдзӧдӧм ваяс нуӧдӧм кындзи), а сідзжӧ ваӧн вӧдитчан мукӧд сикас, мый лёка тӧдчӧ тайӧ объектъяс вылӧ санитарнӧй да экологическӧй боксянь;

керавны веж петасъяс, вӧр бӧрся тӧждысьӧм могысь кералӧмъяс да санитарнӧй кералӧмъяс кындзи, да мукӧд ногӧн вӧдитчыны му участокъясӧн, вӧр угоддьӧясӧн да ю-тыӧн, кор тайӧ вермӧ вайӧдны республикаса да меставывса тӧдчанлуна бурдӧдчан да дзоньвидзалун бурмӧдан месталӧн да курортлӧн вӧр-васа бурдӧдчан озырлун качество лёкмӧмӧдз либӧ мында чинӧмӧдз.

Лёктор вайысь да карантиннӧй тшыкӧдысь гагъяс да быдмӧгъяслысь висьӧмъяс уналаӧ паськалігӧн паркъясын, вӧр паркъясын да мукӧд веж петасъясын санитарно-эпидемиологическӧй дӧзьӧр органъяскӧд сӧгласуйтӧмӧн позьӧ вӧдитчыны мортлы абу токсичнӧй да вӧр-ва гӧгӧртас пиын ӧдйӧ сісьмысь ядохимикат сэк, кор тайӧ уджсӧ вӧчӧны специализируйтӧм организацияяс.

Мӧд зона мудоръяссӧ урчитӧны:

минеральнӧй ваяс визувтанінъяслы мутаслысь геоструктурнӧй да гидрогеологическӧй условиеяссӧ тӧд вылӧ босьтӧмӧн;

бурдӧдчан нюйтъяслӧн куйланінъяслы веркӧс да муйӧж ваяс визувтанінъяслӧн медматысса мусюръяс визьӧд;

бурдӧдчан категорияа мупытшса озырлун мукӧд куйланінлы налысь куйлан геоструктурнӧй да геоморфологическӧй аслыспӧлӧслунъяссӧ тӧд вылӧ босьтӧмӧн;

вӧр-васа бурдӧдчан факторъяслы, мыйяс оз лоны му пытшкӧсӧн, месталысь му веркӧс да ландшафт, тӧв ныр роза, вӧр-валысь мукӧд лоны вермана аслыспӧлӧслун тӧд вылӧ босьтӧмӧн, а сідзжӧ лӧсялана нормативнӧй документъяссӧ тӧд вылӧ босьтӧмӧн.

Кор колӧ, мӧд зона мудоръяссӧ позьӧ подулавны гидродинамикаысь да мукӧд пӧлӧс арталӧмъясӧн.

15. Коймӧд зона режим урчитӧны минеральнӧй ваяслӧн вын босьтан медматысса обласьтъяслы да петан участокъяслы, бурдӧдчан нюйтъяс куйланінъяслӧн ва чукӧртан площадьяслы, бурдӧдчан категорияа мукӧд мупытшса озырлун куйланінъяслы, а сідзжӧ мутасъяслы, кутшӧмъяс могмӧдӧны вӧр-ва бурдӧдчан озырлун дорйӧмсӧ лёк вӧчан техногеннӧй тӧдчӧмысь.

Коймӧд зона мутасын пыртӧны промышленнӧй да видз-му овмӧсса организацияяс да сооружениеяс меститӧм вылӧ, а сідзжӧ овмӧс нуӧдан удж вӧчӧм вылӧ дзескӧдӧмъяс, мый дырйи няйтсьӧны вӧр-ва гӧгӧртас, вӧр-васа бурдӧдчан озырлун, да сійӧ бырӧ. Лэдзӧны вӧчны сӧмын сійӧ сикас уджъяс, мыйяс оз кутны лёка тӧдчыны вӧр-васа бурдӧдчан озырлун вылӧ да республикаса да меставывса тӧдчанлуна бурдӧдчан да дзоньвидзалун бурмӧдан месталӧн да курортлӧн санитарнӧй тшупӧд вылӧ.

Коймӧд зона мудоръяссӧ урчитӧны вӧр-васа бурдӧдчан став фактор да объект паськалан ӧтувтӧм площадьяс серти няйтчӧдан ӧшмӧсъяслысь на вылӧ лоны вермана тӧдчӧмсӧ тӧд вылӧ босьтӧмӧн.

16. Санитарнӧя (горно-санитарнӧя) видзан кытшлӧн мудоръясыс ӧтпырйӧ лоӧны коймӧд зоналӧн ортсыса мудоръясӧн, а сэк, кор сійӧ абу либӧ ӧткымынлаын сійӧ лӧсялӧ мӧд либӧ медводдза зона мудоръяслы – тайӧ зонаяслӧн ортсыса мудоръясӧн.

17. Санитарнӧя (горно-санитарнӧя) видзан кытшъяс пытшкын мутасъяссӧ сӧвмӧдӧны да сэні стрӧитчӧны стӧча республикаса да меставывса тӧдчанлуна курортлӧн генеральнӧй план серти, кутшӧмӧс вынсьӧдӧны урчитӧм пӧрадокӧн.

18. Республикаса да меставывса тӧдчанлуна бурдӧдчан да дзоньвидзалун бурмӧдан местаяслысь да курортъяслысь санитарнӧя (горно-санитарнӧя) видзан урчитӧм режимсӧ могмӧдӧны:

медводдза зонаын вӧр-васа бурдӧдчан озырлунӧн вӧдитчысьяс;

мӧд да коймӧд зонаясын вӧр-васа бурдӧдчан озырлунӧн вӧдитчысьяс, муӧн вӧдитчысьяс да тайӧ зонаясын олысь граждана.

19. Меставывса асвеськӧдлан орган петкӧдӧ места вылӧ республикаса да меставывса тӧдчанлуна бурдӧдчан да дзоньвидзалун бурмӧдан местаяслӧн да курортъяслӧн санитарнӧя либӧ горно-санитарнӧя видзан кытшлысь урчитӧм мудоръяссӧ кытшлысь мудоръяс вынсьӧдӧм бӧрын квайт тӧлысьысь оз сёрджык.

Торъя йӧзлы да юридическӧй кывкутысьяслы урчитӧм пӧрадокӧн юӧртӧны урчитӧм мудоръяс да режим йылысь, кутшӧм лоӧ вынаӧн республикаса да меставывса тӧдчанлуна бурдӧдчан да дзоньвидзалун бурмӧдан местаяслӧн да курортъяслӧн санитарнӧя либӧ горно-санитарнӧя видзан кытшъяслӧн быд зонаын.

20. Вӧр-васа бурдӧдчан озырлун, бурдӧдчан да дзоньвидзалун бурмӧдан местаяс да курортъяс санитарнӧя (горно-санитарнӧя) видзӧмсӧ могмӧдан юкӧнын канму дӧзьӧрсӧ збыльмӧдӧны асланыс компетенция серти Коми Республикаса олӧмӧ пӧртысь власьт уполномочитӧм органъяс дінму тӧдчанлуна торйӧн ёна видзан вӧр-ва мутасъяс видзан да наӧн вӧдитчан юкӧнын канму дӧзьӧр збыльмӧдігӧн, а сідзжӧ федеральнӧй олӧмӧ пӧртысь власьт уполномочитӧм орган канмусянь федеральнӧй санитарно-эпидемиологическӧй дӧзьӧр збыльмӧдігӧн Россия Федерацияса оланпастэчас серти.
